
			Para Érica, singular 
e única coma Quepi.

		

	
		
			O didán pousouse baixo a noz-figueira
baixo o Sol de Bram, baixo o Sol de Sibi.
Nunca houbo dous irmáns de luz tan diferente.

			Baixo a noz-figueira, baixo a noz-figueira
adormeceu o didán no solpor de Sibi
tinguindo as súas plumas de soños.

			O didán de luz, o didán de Sibi
pintou o corazón do sol nas súas ás
e voou ao compás dos seus latexos.

			Sobre a noz-figueira, sobre a noz-figueira
cantará o didán ante o horizonte malva
todas as cousas que sucederán mañá.

			Canción tradicional de Dot que o avó Acasi 
lles cantaba a Udai e Quepi.

			Prólogo

			Algo ía mal no Observatorio Interestelar da Galaxia Oma. 

			O Observatorio Interestelar era unha alta torre de cristal situada no brazo de Paar, o máis próximo ao núcleo galáctico. Desde a súa privilexiada posición, os Vixilantes controlaban todo o universo coñecido, ata a constelación de Cariandre.

			A misión dos Vixilantes que traballaban no Observatorio era contemplar o espazo exterior e advertir de calquera posible perigo. Xa salvaran os habitantes da Galaxia Oma de meteoritos, guerras e invasións inimigas. 

			Sempre foran infalibles. 

			Pero o que agora lles viña enriba era moito máis difícil de eliminar. Aquela ameaza era pequena, case insignificante, pero terriblemente perigosa; tanto que parecía capaz de destruír a súa civilización. E, por vez primeira, non sabían que facer.

			A Vixilante Primeira dirixiuse á sala de operacións.

			—Que sucede? –preguntou.

			—Están aquí –afirmou un dos Vixilantes.

			Non houbo necesidade de que ninguén engadise nada máis.

			A Vixilante Primeira contemplou o firmamento a través dun dos ultratelescopios. A escuridade do cosmos envolvía o Observatorio co seu frío manto e os planetas parecían puntos de cores na metade da noite.

			Primeiro esculcou os máis próximos e poderosos: Pasanup e Upon. Todo en orde.

			Despois, enfocou outros igual de ricos: Deca, Assium e Taabi. Non viu nada.

			Por último, observou outros menos importantes: Caleo, Lía... Tranquilidade absoluta.

			Cando xa estaba a piques de respirar aliviada, a súa mirada detívose no planeta máis remoto da Galaxia Oma.

			—O planeta Dot... –murmurou incrédula.

			Alí estaba. O sistema de detección do ultratelescopio marcaba unha mancha vermella. Pediu as imaxes de satélite dos seus planetas veciños: Habar e Quabi. E viu outras manchas vermellas.

			A Vixilante Primeira sentiu unhas pingas de suor esvarando pola súa caluga.

			—Queda decretado o estado de emerxencia –anunciou con voz firme–. Emitide un comunicado para avisar as autoridades. Hai que exterminar a praga antes de que se esparexa por toda a Galaxia.

			Decontado, o resto dos Vixilantes iniciaron as comunicacións.

			—E que ninguén teña piedade deles –engadiu a Vixilante Primeira–. Son uns bechos tan perigosos coma parvos, pero teñen os seus trucos. Non hai que deixarse enganar pola súa aparencia. A primeira vista resultan extraordinariamente bonitos e adorables, mais non debemos esquecer que tamén son terriblemente destrutivos e letais. Todo queda arrasado ao seu paso. Si, así son os bobós.

			Os bobós.

			Ese era o nome do problema.

		

	
		
			1

			O planeta dos lagos

			Existe, na luminosa Galaxia Oma, un minúsculo e afastado planeta chamado Dot. 

			Insignificante coma unha partícula de po cósmico, Dot non é máis que un leve resplandor rosado, inmerso na xigantesca espiral de planetas, estrelas e materia escura que constitúen o sistema solar de Bram-Sibi, no corazón de Oma. 

			Na súa eterna viaxe, Dot orbita arredor de dúas estrelas xemelgas: o maxestoso Sol de Bram e o tenue Sol de Sibi. Así, os días en Dot son dourados e longos, e rematan cun dobre atardecer. Só cando Bram comeza a apagarse lentamente no horizonte, Sibi deixa sentir a súa luz malva, que anuncia a inminente caída da noite. Pero a escuridade dura apenas un suspiro en Dot. Enseguida o Sol de Bram recupera o seu lugar no ceo, porque a singular beleza de Dot non pode permanecer demasiado tempo nas tebras.

			A vista de ultratelescopio, a superficie de Dot é irregular e distinta da maioría dos planetas. Dot ten un enorme val cuberto por unha sucesión de grandes extensións de auga de diferentes tamaños e cores. Desde o espazo, o brillo dos lagos de Dot é tan intenso que parece o resultado do impacto dunha chuvia de estrelas. 

			Cada mañá, coa saída do Sol de Bram, centos de naves chegan a Dot para que os seus pasaxeiros desfruten dos seus prodixiosos lagos de cores: rosas e malvas na súa maioría, pero tamén verdes e turquesas. E cada tarde, coa posta do Sol de Sibi, os lagos de Dot reflicten centos de naves elevándose nos ceos para que os turistas regresen aos seus respectivos fogares, noutros planetas distantes. 

			Todos os habitantes de Oma queren coñecer Dot, pero ninguén quere quedar. 

			Porque Dot é un lugar tan bonito coma inhóspito. As augas de cores dos seus lagos non son aptas para ser bebidas e as áridas terras que os rodean son practicamente estériles. 

			Non é fácil vivir no planeta dos lagos. 

			Só quen nace en Dot pode adaptarse a tanto brillo e a tanta dureza.

			Aquela mañá, a pequena Quepi tivo un mal presaxio. 

			Sentiuno ao asomarse á porta da cabana para despedirse do seu avó Acasi e do seu irmán Udai. Coma cada día, eles estaban a piques de emprender o camiño cara ao seu traballo no aeródromo de Arlia, a capital de Dot.

			O Sol de Bram iniciaba o seu ascenso sobre a liña do horizonte, dando lugar ao mesmo amencer lento e dourado de todas as mañás. As augas do lago Maillén brillaban, bordeadas de rusgalias que comezaban a abrir os seus pétalos turquesas baixo os primeiros raios de luz. Todo era calma naquel remoto lugar que Acasi escollera para criar os seus dous netos. Próximo a un manancial de augas frescas, pero o suficientemente lonxe de calquera aldea. 

			Un recuncho segredo no que vivir en paz, protexidos das ameazas.

			E, a pesar de todo, o corazón de Quepi estaba intranquilo. 

			«Non son capaz de percibir a natureza», pensou a nena angustiada.

			En efecto, non podía sentir o rumor do lago Maillén, nin das rusgalias, nin da auga fría do manancial de Ulda. Non vibraba na sintonía da terra branca dos camiños nin escoitaba o latexo dos bosques de noz-figueira, ao outro lado do lago. Nos seus once anos de existencia, Quepi non sentira nada parecido. Nunca antes perdera aquela singular conexión co mundo que a rodeaba. 

			Ese era o seu don e a súa maldición. 

			Quepi tiña unha conexión especial coa auga e a terra.

			Pero aquela mañá sentíase baleira.

			Quizais por iso a súa voz soou máis apagada do habitual cando o avó lle fixo repetir, coma cada día, as Tres Normas Inquebrantables. Foran as primeiras palabras que Acasi lle ensinara a dicir a Quepi cando ela era apenas un bebé. E, aínda que Acasi era un home sensible e atento cos seus netos, que criara coma fillos, non admitía nin unha soa vacilación coas Tres Normas Inquebrantables. Para desesperación de Quepi, cada mañá o avó reservaba o tempo suficiente para que ela puidese recitalas devagar. 

			—Quepi, cal é a primeira norma? –preguntoulle Acasi mentres el e Udai acababan de preparar os fardos coas provisións necesarias para pasar todo o día fóra da casa.

			Quepi suspirou e respondeu lentamente:

			—Ser invisible. Transparente coma a auga de Ulda. 

			—Perfecto. Cal é a segunda?

			—Permanecer silenciosa coma a sombra das rusgalias –respondeu Quepi con certa dificultade.

			—E a terceira?

			—Agardar, inmóbil coma unha árbore de noz--figueira, a que caia o Sol de Sibi.

			—Prométesmo? –preguntou Acasi. 

			E Quepi repetiu o mesmo xuramento de sempre:

			—Que se extinga a luz de Bram se non cumpro a miña palabra.

			—Que teñas un bo día, miña pequena! –desexoulle o avó dándolle un bico.

			—Ata Sibi! –despediuse Udai.

			—Ata Sibi –murmurou Quepi.

			Acasi e Udai marcharon, deixando en silencio a cabana. Tamén a pequena Quepi ficou silenciosa, observando como as súas siluetas se perdían na distancia, a través dos brancos camiños: a do avó, curvada e cansa polo peso de tantas vivencias; a de Udai, erguida e áxil, máis alta e forte do que correspondía aos seus doce anos.

			«Sorte que o avó ten a Udai», pensou Quepi con tristura antes de pechar a porta. Porque Udai era todo o que ela só podía soñar: intelixente e hábil, pero sobre todo, útil. De non ser por Udai, o avó e ela probablemente morrerían de fame. Cada vez a terra era máis estéril en Dot e iso facía que as colleitas fosen demasiado escasas. Sen os ingresos que Acasi e Udai obtiñan facendo de guías para os turistas que chegaban a Dot, seríalles imposible sobrevivir. 

			—Algún día, Udai converterase no mellor guía de Dot –adoitaba dicir o avó cando regresaban á casa despois dunha dura xornada de traballo–. Coñece cada lugar desta rexión coma a palma da man e sabe miles de historias, capaces de entreter os turistas durante horas.

			Quepi comprendía que o avó estivese tan orgulloso de Udai. O seu irmán tiña o don da palabra e todos aqueles que o escoitaban quedaban fascinados. En cambio, a ela sucedíalle todo o contrario. Custáballe moito falar, cada palabra que pronunciaba era unha tortura. O simple feito de repetir as Tres Normas Inquebrantables cada mañá supúñalle un enorme esforzo. Tiña que dicir todo moi amodo para que os demais puidesen entendela; en caso contrario, os sons tropezábanlle na lingua e o resultado era incomprensible. Por iso case sempre prefería estar calada.

			Quepi pensaba que Acasi e Udai tiñan moita paciencia con ela.

			Queríana moito.

			Moitas veces, cando regresaban do aeródromo de Arlia, traíanlle algún doce ou fíos de cores. Aquelas eran as cousas que ocupaban o minúsculo mundo de Quepi. Polo demais, a nena pasaba a maior parte da súa vida dentro das catro paredes da cabana. 

			En canto o avó e Udai marchaban, ela limpaba e colocaba os utensilios do pequeno fogar e despois acendía o lume para preparar a comida do día. Almorzaba e xantaba as súas racións en soidade, e reservaba boa parte do alimento para cando Acasi e Udai regresasen, cansos e famentos. Tamén cociñaba as provisións que eles levaban ao traballo. E, aínda que algunhas veces a comida se lle queimaba ou non lle quedaba saborosa, eles nunca se queixaban.

			Si, o avó e Udai tiñan moita paciencia.

			Queríana moito, moito.

			Unha vez atendidas as súas obrigas, Quepi tiña moito tempo libre ata a posta do Sol de Sibi, momento en que o avó e Udai regresaban do traballo. Habitualmente dedicaba aquelas horas a tecer. Era unha das poucas cousas que se lle daban incriblemente ben. Os seus dedos comunicábanse cos fíos de cores e facían pulseiras e pezas de roupa marabillosas. Algunhas delas vestíanas Acasi, Udai e ela mesma. Outras eran vendidas polo seu avó e o seu irmán aos turistas. Era a única forma en que ela podía colaborar coa economía familiar. 

			«E así pasan as miñas horas», pensaba Quepi algunhas veces. 

			«Unha nena tecendo nun tear, nunha pequena cabana, nun lugar remoto de Dot. E mentres tanto, no resto do planeta as naves engalan e aterran, os guías amosan os prodixios dos lagos e todos os habitantes da Galaxia Oma viven as súas vidas», dicía para si.

			«Si, todos, menos eu», lamentábase.

			E buscaba calquera cousa coa que distraerse.

			Pero aquela tarde, Quepi non podía concentrarse. Sentada diante do tear, non era quen de esquecer o presaxio que tivera nada máis abrir a porta, nin a sensación de baleiro que lle percorría o corpo coma un burato negro. Era coma se lle faltase unha parte de si mesma. Coma se algo estivese a crear unha barreira entre o seu corpo e o resto do mundo.

			«Teño que saír e respirar», pensou Quepi recollendo os fíos.

			Non era a primeira vez que o facía. En realidade, Quepi vivía prisioneira das Tres Normas Inquebrantables que o avó a obrigaba a seguir, pero que ela non comprendía. E, co paso do tempo, aprendera a facer pequenas trampas. Esperaba á saída do Sol de Sibi, envolvíase nunha capa que ela mesma tecera e saía ao bosque. A capa verde, feita con fíos de talos de rusgalia, tiña unha dobre función: ocultar a cor do seu cabelo e agochar a súa poderosa enerxía. Só aquelas flores tiñan a capacidade de facela parecer unha nena normal. Protexían o seu corpo e a súa alma.

			A Quepi gustáballe sentirse libre de cando en vez.

			E necesitaba esquecerse daquel mal presaxio.

			Así que, sen pensalo demasiado, a nena botou a brillante capa por riba do cabelo e atravesou a porta da cabana. En canto sentiu a brisa do exterior, sorriu. Protexida pola luz malva de Sibi, moito máis suave cá de Bram, seguiu un pequeno sendeiro oculto entre as árbores de noz-figueira que a levou ata a beira do lago Maillén, non moi lonxe da cabana. Unha vez alí, desfíxose da capa e deitouse entre as rusgalias que medraban á beira da auga, tan espesas e brandas que o seu corpo case non chegou a tocar a terra.

			As rusgalias eran as flores preferidas de Quepi.

			Podía falar durante horas con elas.

			A nena desfrutaba sinceramente da súa animada conversa. As rusgalias eran alegres e travesas e dicíanlle parvadas para facela rir. Eran despreocupadas e lixeiras coma nenas pequenas, xusto o que Quepi necesitaba para vencer o aburrimento e o desánimo.

			Pero había algo máis importante que todo iso. 

			Algo que Udai sempre lle dicía a Quepi:

			—Tes o cabelo da mesma cor das rusgalias. Nunca vin a ninguén, nin en Dot nin entre os turistas do resto da Galaxia Oma, que teña o pelo desa intensa tonalidade turquesa. É algo único.

			Por iso, cando Quepi se deitaba entre as rusgalias, a cor do seu pelo facía que se confundise por completo con elas. Baixo os seus pétalos turquesas e brillantes, Quepi seguía sendo invisible. E, entre os seus talos, a singular enerxía da alma da nena quedaba eclipsada. 

			As flores eran as cómplices perfectas de Quepi.

			Alí podía desprenderse da súa capa.

			Porque o seu segredo estaba a salvo entre as rusgalias.

			«Que historias me contaredes hoxe?», preguntoulles Quepi ás flores.

			Pero non houbo ningunha resposta.

			«Non queredes falar comigo esta tarde?», insistiu Quepi.

			Pero as rusgalias permaneceron en silencio.

			Nunca lle pasara algo semellante.

			Entón Quepi decatouse de que o malestar que sentía desde aquela mañá non fixera máis que empeorar. Estaba verdadeiramente incómoda. Había algo que a molestaba, algo que impedía que se comunicase coas rusgalias e que lle producía aquel terrible nó de angustia na gorxa. 

			«Hai unha interferencia», pensou Quepi. «Algo que non debería estar aquí, pero está.»

			Con precaución, Quepi asomou a cabeza entre as rusgalias. O Sol de Sibi seguía ascendendo no ceo: faltaban unhas horas para a noite. A nena centrouse en escoitar os sons da natureza, pero só lle chegou o rumor calado das augas do lago Maillén. 

			Non percibiu nada extraordinario, nada fóra do común.

			Ata que, de súpeto, o viu.

			Unha bóla de pelo branco apareceu ante ela, axitando as rusgalias inesperadamente.

			Unha bóla branca cunha mancha verde nunha pata, con dous ollos enormes e escurísimos que se cravaron nos seus. E entón Quepi puido contemplalo con total claridade. Tiña a cabeza redonda, con dous pequenos cornos que lle saían da fronte, debaixo dunhas orellas altas e triangulares. Un ser pequeno, da metade do tamaño de Quepi, capaz de desprazarse sobre dúas patas ou sobre as catro, cunha cola redonda que ergueu ao ver a nena.

			—Uhhhh –murmurou a estraña criatura.

			A nena decatouse de que ese ser era a interferencia que lle impedía comunicarse co mundo.

			Pero deulle totalmente igual.

			Naquel momento, o corazón de Quepi encheuse con todas as sensacións do Universo, porque nunca escoitara un son tan fermoso nin vira xamais un animaliño tan perfecto coma aquel.

			E tamén as Tres Normas Inquebrantables deixaron de parecerlle importantes.

